БАЛ ҠОРТО ТУРАҺЫНДА ЙОМАҠТАР 


Алтын келәтем эсендә
Ураҙ ҡыҙы быҙлаша,
"Әллү!" - типте беләккә, -
Әле булһа һыҙлаша. /бал ҡорто/ 

Бейек-бейек ҡоймалар, 
Ҡоштар килеп оялар. 
Ите хәрәм, һурпаһы хәләл, 
Ул ни булыр, муллалар? /бал ҡорто/ 

Тызлай ҙа бызлай,
Үпкән ере һыҙлай. /бал ҡорто/ 

Безләй ҙә безләй,
Бигерәк йәне түҙмәй,
Гел тәмлене эҙләй. /бал ҡорто/ 

Ҡоҙалар, ҡоҙалар,
Юғары менеп оялар.
Оялары булыр селтәр,
Селтәрендә булыр шәкәр. /бал ҡорто/ 
Бейек кенә бейек ҡаялар, 
Ул ҡаяға ҡыйғыр оялар. 
Һурпаһы хәләл, ите хәрәм, 
Ул ни булыр икән, балалар? /бал ҡорто/ 

Ҡап-ҡаранғы бүлмәлә 
Селтәр бәйләй ҡыҙ бала. /бал ҡорто/ 

Гөлбаҡса, гөлбаҡсала бер мунса, 
Шул мунсаға һыу ташый 
Нескә билле Гөлниса. /умарта, бал ҡорто/ 

Нисек итеп биҙмәйҙәр, 
Бер туҡтауһыҙ безләйҙәр. 
Безләшеп, улар беҙгә 
Сәскәнән бал эҙләйҙәр. /бал ҡорто/

Сый-сый итер ҙә,
Ситәнгә ҡуныр,
Уны тотҡан уңыр. /күс/

